Глас 1

Кая житейская сладость пребывает печали непричастна;
кая ли слава стоит на земли неприложна;
вся сени немощнейша, вся соний прелестнейша;
единим мгновением, и сия вся смерть приемлет.
Но во свете Христе лица твоего, и в наслаждении твоея красоты,

Его же избрал еси упокой, яко человеколюбец.
Глас 2
Увы мне, яковый подвиг имать душа разлучающися от телесе!
Увы, тогда колико слезит и несть помилуяй ю!

Ко Ангелом очи возводящи, бездельно молится,

к человекам руце простирающи, не имать помогающего.

Тем же, возлюбленные мои братие,
помыслившие нашу краткую жизнь,
преставленному упокоения от Христа просим,
и душам нашим велию милость.
Глас 3

Вся суета человеческая, елика не прибывают по смерти:

не прибывает богатство, не сшествует слава ​—

пришедший ко смерти, сия вся потребишася.

Тем же Христу безсмертному возопиим:

преставленного от нас упокой,
идеже всех есть веселящихся жилище.
Глас 4

Где есть мирское пристрастие; где есть привременных мечтание;
где есть злато и сребро; где есть рабов множество и молва;
вся персть, вся пепел, вся сень. Но приидите, возопиим безсмертному царю
Господи: вечных твоих благ сподоби преставльшегося от нас,
упокой его в нестареющем блаженстве твоём.

Глас 5

Помянух пророка вопиюща: аз есмь земля и пепел:

и паки разсмотрих во гробех, и видех кости обнаженны и рех:
убо кто есть царь, или воин, или богат, или убог, или праведник, или грешник;
но упокой Господи, с праведными раба твоего.

Глас 6

Начаток мне и состав зиждительное твое бысть повеление:
восхотев бо от невидимого же и видимаго жива мя составити естества;

от земли тело мое создал еси, дал же ми еси душу

божественным твоим и животворящим вдохновением.

Темже Христе раба твоего во стране живущих

и в селениях праведных упокой.

Глас 7

По образу твоему и по подобию создавый в начале человека,
в рай поставил еси владети твоими тварьми:
завистию же диаволею прельстився, снеди причастися, 

заповедей твоих преступник быв.

Темже паки в землю, от нея же взят бысть, 

осудил еси возвратитися, Господи, и испросити упокоения.

Глас 8
Плачу и рыдаю, егда помышляю смерть, и вижду во гробех 

лежащую по образу Божию созданную нашу красоту,
безобразну, безславну, не имущую вида.

О, чудесе! Что сие еже о нас бысть таинство;
како предахомся тлению, како сопрягохомся смерти;
воистинну Бога повелением, якоже писано есть,

подающего преставльшемуся упокоение.

